
আশাকানন
১০৩




ছিন্ন ভিন্ন বেশ, রুক্ষ ধূম্র কেশ
মস্তকে বিচ্ছিন্ন, হায়!

করে আচ্ছাদন করিয়া বদন
বসি ভাবে হেঁট মাথা;

বসি হেন ভাব যেন সে মূরতি
সেই গুহা-অঙ্গে গাঁথা।

সম্ভাষি আমারে কহে তপোধন
"শোকমূর্ত্তি এই হের,

আশার কাননে ইহা হ(ই)তে ঘটে
বহু বিঘ্ন বহু ফের।”

ঋষিরে জিজ্ঞাসি কেন তপোধন
মুখে আচ্ছাদন-কর?

না দেখিনু কভু বদন হইতে
উহা ত হয় অস্তর।

সে কথা শুনিয়া ছাড়ি দীর্ঘশ্বাস
শোকমূর্ত্তি দুঃখে বলে,

বলিতে বলিতে করের অঙ্গুলি
তিতিল নয়নজলে;

"এ কথা জান না কে তুমি এখানে
ভ্রমিছ আশাকানন;

শিশু নহ তাহা বুঝিয়াছি স্বরে,
হবে কোন যুবাজন।

আমি হতভাগ্য আছি এই স্থানে
চারি যুগ এই হাল;

বিধাতা আমায় করিলা সৃজন
করিয়া লোক-জঞ্জাল।

মৃত্যু নাই মম যে আসে নিকটে
সেই পায় নানা ক্লেশ;

সেই হেতু এথা থাকি এ নির্জ্জনে
দুঃখে ছাড়িয়াছি দেশ।

